
      O “intransixente” Manuel Lueiro Rey


      Sempre que podo, ó referirme a Lueiro Rey, poño o acento no Lueiro autor de brillantes e eficaces crónicas políticas. Lueiro Rey, en opinión de moitos, que comparto, foi un moi importante narrador e un interesante poeta de musa inconformista, inconformismo presente, tamén, noutros textos seus, sen excluírmos Manso (1967), aquela magnífica novela sobre a Guerra Pluscuamcivil Española. Agora cómpre reivindicar o Lueiro autor de artigos nos xornais. Un autor que xa colaboraba en El País, de Pontevedra, en 1935, ós dezanove anos. Dirixía este xornal, por certo, Roberto Blanco Torres, nobre, culta e brillante pluma que acollía no seu periódico, con entusiasmo, voces como a de Manuel Lueiro Rey. Referencias a este xuvenil capítulo literario de Lueiro hai no esclarecedor estudo introdutorio de Ramón Nicolás


      Dentro do Lueiro articulista existen centos de colaboracións nos periódicos galegos durante o franquismo, colaboracións que, lidas hoxe, interesan extraordinariamente polos seus valores estritamente literarios, pola súa formulación literaria nun castelán rico, espléndido, ben trobado sempre, como aprendido ou perfeccionado, por exemplo, en El Sol de Madrid, no período republicano, aquel mítico Sol no que colaboraban Ortega, Unamuno, Azaña, Araquistain...


      Morto Franco, o escritor Lueiro, que sempre foi un cidadán militante, os seus artigos, sen perder o peso literario da palabra, empuñan a fouce da denuncia, acotío contundente. Aí están as Crónicas de una transición intransigente, que publicou con fervor en Ediciós do Castro, o seu amigo, o noso amigo, Isaac Díaz Pardo. Eran artigos do Faro de Vigo e do Diario de Pontevedra dos anos 1977 e 1978, recén estreado o posfranquismo, que Lueiro non me perdoaría que chamase democracia. De feito son crónicas “intransixentes” contra aquela “transición”.


      Agora, Ramón Nicolás titula esta colectánea Novas crónicas dunha transición intransixente (1977-1988), e fai ben porque vinculan o novo volume ó de 1985. O autor deste é radicalmente intransixente co tempo político contado. Son artigos –tamén o explica Nicolás– que Lueiro foi gardando, organizados, nunha carpeta sen dúbida para, no seu día, compoñer un volume.


      Esta nova colectánea son artigos en lingua galega, moitos deles publicados n´A Nosa Terra, uns cantos na revista política Espiral e os primeiros inéditos, quizais por non seren admitidos en certos xornais. Tamén deste aspecto fala Ramón Nicolás, preciso anotador dalgúns artigos.


      Non ten Lueiro, en galego, neste xénero periodístico, o dominio literario demostrado en castelán desde 1935. Sabido é que Lueiro Rey comprométese, como escritor, co galego, un pouco seriodamente. Estas crónicas teñen a forza de quen bebe, sen especiais filoloxías, na fonte oral do idioma. Sen esforzarse en normar o galego escrito con pautas librescas, Lueiro, gran contador de historias nas tabernas do Grove, con mariñeiros da “cáscara amarga”, constrúe a partir deste galego as presentes crónicas. Hai no seu galego formas sorprendentes, algunhas procedentes de certo tipo de galego escrito (“outura”) e outras de palabras condicionadas polo castelán (“concexal”, “coarenta”), pero sempre Lueiro é un cronista que nos transmite nese galego, o máis seu, unha sensación moi forte de autenticidade. El, como cidadán e como escritor, sempre tivo esa impronta. Téñase en conta, tamén, que en moitas destas crónicas Lueiro é un denunciador, con frecuencia implacable, e con frecuencia a súa musa é satírica, xusto cando o seu galego (non quimicamente puro) soa máis forte, máis expresivo e, mesmo, máis literario. Pénsese nos artigos sobre a OTAN, Fernández Albor, Fraga Iribarne, Hernández Mancha, Solé Tura... Hai outros, encomiásticos, a Luís Seoane, Isaac Díaz Pardo, Rafael Alberti, Vicente Aleixandre, Castelao, Alexandre Bóveda, o Chile de Salvador Allende... que, aquí e alí, respiran xenreira contra a transición que tan lonxe estaba de Alberti, de Seoane, de Allende...


      Artigos hai nos que o autor fai gala dos seus mellores recursos literarios postos ó servizo da dura controversia coa lacerante transición. Un é maxistral: “´¡Érguete, Galicia!”. É a “Salve” cívica inventada en 1985 polo escritor Lueiro Rey para describir as menesterosidades daquel tempo. Finaliza: “Deus te salve, Galicia, de Deus mesmo, porque nunca fixo un milagre. Amén”.


      Neste e en moitos outros artigos está o radicalismo esquerdista de Lueiro Rey, cada vez máis acentuado, máis exasperado. Rexeitaba aquela “democracia” tan limitante, tan pouco vencellada, nos seus dirixentes, ás inquedanzas e necesidades do pobo (daquela aínda se dicía así). Non omite expresións gasalleiras para os seus camaradas comunistas (un comunismo xenérico, xa non o de Santiago Carrillo) e palabras xenerosas para os represaliados galeguistas, desde Castelao e Alexandre Bóveda. A Bóveda escríbelle en 1977 unha “Segunda carta” na que lle comunica: “coarenta anos agardando pra poder falar de ti ... [...] Galicia, a nosa Terra e túa, está aínda nas mans dos enemigos, nas mans dos homes alleos, pois ti xa sabes que alleos son, anque nados eiquí, tódolos que aldraxan i aldraxaron durante coarenta anos o mesmo barro de donde eles naceron”. Lueiro, neste texto e en tódolos demais, está contra os explotadores, contra os asoballadores, xente allea –diría el– aínda nada no país.


      A min éncheme de ledicia a recuperación destas páxinas, precisamente destas, onde a musa inconformista de Lueiro Rey se ispe como nunca. A miña inmensa gratitude, pois, para a editorial Laiovento e para Ramón Nicolás, quen, de novo, pon o seu saber e o seu compromiso ó servizo do polifacético escritor Manuel Lueiro Rey, nesta ocasión ó servizo dunha faceta que moitos agradecerán. Estas Crónicas tamén falan de hoxe, de hoxe mesmo.


      


      


      Xesús Alonso Montero


      Presidente da Real Academia Galega


      Agosto, 2015.


      

    

  


  
    
      As crónicas de Manuel Lueiro Rey: desde El País pontevedrés ás páxinas d´A Nosa Terra


      


      Lueiro estará máis na crista da onda o día que se recupere parte


      das súas páxinas xornalísticas,


      sobre todo as publicadas desde 1975,


      belixerantes sempre cos conformismos políticos.


      Xesús Alonso Montero


      


      Lueiro e as súas crónicas xornalísticas


      No estudo preliminar que redactei para acompañar a reedición d´O sol na crista do galo (Xerais, 2003) afirmaba que Lueiro fora poeta e narrador por vocación, mais tampouco se podía comprender globalmente a súa figura sen afondar no significado que posuía a súa recorrente presenza en diversos medios de comunicación ao longo da súa vida. Presenza, por outra parte, que se dilata no tempo desde as súas primeiras prácticas xornalísticas en El País pontevedrés que datan do ano 1935 até a súa derradeira e emocionada colaboración que viu a luz, xa postumamente, o trece de outubro de 1990 nas páxinas do Faro de Vigo1.


      Foi esta, a do xornalismo de opinión, unha actividade que, coa interrupción do período da guerra e uns poucos anos despois, Lueiro defendeu e practicou ao longo de medio século; milleiros e milleiros de páxinas que revelan en boa medida quen era Lueiro, como era Lueiro, cales os seus focos de interese, cales os seus posicionamentos éticos e estéticos. Redactáronse moitas destas páxinas desde a instancia do autocontrol ou, se se quere, desde a censura autoimposta; outras ocasións houbo en que, se os tempos o permitían, a vontade de expresarse en liberdade vencía a outros condicionamentos posibles. A súa presenza, quer co pseudónimo de Gudea, quer co seu propio nome e apelidos, en xornais e revistas –alén das súas colaboracións radiofónicas clandestinas para Radio España Independiente– desde os afoutos pasos iniciais dados en El País nos tempos da República, pasando polos artigos que viron a luz en Faro de Vigo, El Pueblo Gallego, El Ideal Gallego, Ciudad, Litoral, Diario de Pontevedra, La Noche, El Correo Gallego, La Voz de Galicia, Galicia e o Correo Gallego (Buenos Aires), Diario de León, Irmandade (Caracas), ABC, Diario Regional de Valladolid, La Hoja del Lunes (A Coruña e Vigo), A Nosa Terra, Sonata, Cartel, Chan, Ínsula, Espiral, Coordenadas, Dorna, Congostra até os Cuadernos do Ateneo Ferrolán, entre outros, non me deixan mentir.


      Con todo, a práctica xornalística, sempre ou case sempre concibida como colaborador externo, non se chegou a compilar, como hoxe pode ser máis común, en forma de libro independente agás un caso como foi o título Crónicas de una transición intransigente (Ediciós do Castro, 1985), un vello proxecto ideado para ser publicado orixinariamente en Akal editores cun limiar de Aurora Sánchez de Albornoz e que xuntaba as súas colaboracións no Diario de Pontevedra no período que ía de 1977 ao 1978. Finalmente apareceu publicado na benemérita editorial de Isaac Díaz Pardo e prologado lucidamente por Gustavo Luca de Tena. Un libro, por outra parte, que foi absolutamente silenciado por parte dos diversos medios de comunicación pois talvez a voz de Lueiro, chea de paixón e contundencia, transida por unha finura analítica envexable mais tamén enchoupada de dignidade e rotundidade para un tempo convulso como aquel que destruíu ou enfraqueceu tantas expectativas, arrastraba canda si un punto de vista rebelde, eu case diría que iconoclasta, para o que a Galicia daquel tempo, ou máis ben dos que exercían o poder daquela, preferían ignorar ou ocultar: era mellor mirar para outro lado. Lueiro, alén de ofrecer unha visión crítica arredor de moitos personaxes notorios da mal chamada transición, tamén focaliza noutros asuntos os seus comentarios como son os nenos e a súa educación, a economía, a legalización do Partido Comunista..., tantos e tantos acontecementos históricos ollados en ocasións desde unha clave autobiográfica que, hoxe, é unha sorte consultar e analizar.


      Alén deste libro, no que é o ámbito xornalístico de Lueiro, presentei unha compilación de prosas de asunto grovense (O Grove, canción do sal e do vento, Xerais, 2005) nunha edición que era de xustiza realizar ao recoller artigos de todos os tempos que deseñaban, ou redeseñaban, a historia e algunhas xentes da vila que converteu conscientemente na súa propia.


      Mais o presente volume como é doado colixir, nalgunha medida quere ser unha continuidade do seu único libro publicado en vida que se alimentaba na súa orixe de crónicas e retallos xornalísticos –de aí o seu título– pois na realidade case se pode entender este como un complemento natural do anterior ao seren textos que, igualmente, se cadra atesouraban a intención de ser publicados en forma de libro independente algún tempo despois, ou polo menos iso revela como foron conservados, “especialmente”, nun cartafol específico baixo o título de “Artigos. Galego” nos arquivos Lueiro Rey acompañándose dun rexistro manuscrito cos títulos dos artigos e a correspondente data da súa publicación.


      Hai aínda máis Lueiros na prensa galega e española, e mesmo americana, dos anos sesenta en diante –velaí, por exemplo, as súas prosas dedicadas á cidade de Pontevedra, ou aqueloutras nas que amosaba a súa opinión sobre o momento político de finais dos oitenta no Faro de Vigo–, como asemade non estarían exentos de interese eses artigos que conforman a serie, breve pero celmosa, que recolle as súas emocionantes prosas que viron a luz de 1935 a 1936 naquel histórico El País, dirixido por Roberto Blanco Torres, asasinado polo fascismo. Mais hoxe traemos á lectora, ao lector, estas concretas e a razón é simple: nestas páxinas atopamos –e coido que hoxe esta presenza é máis precisa que nunca– a voz máis reivindicativa de Lueiro, evidenciando unha ética que vai de mans dadas co pensamento comprometido e belixerante.


      


      As Novas crónicas dunha transición intransixente


      A edición destas crónicas erixíase, para min, como unha necesidade na medida de contribuír á espallar o perfil de Lueiro como escritor en lingua galega, tamén no ámbito xornalístico, empeño no que estou comprometido desde hai anos.


      Confío na oportunidade de dar a coñecer en forma de libro independente estas prosas pois, como se advertirá, as máis delas –aínda aquelas máis estreitamente vinculadas con noticias ou acontecementos quer de índole local quer de resonancia e duración efémera– non perden, ao meu xuízo, unha proveitosa operatividade documental e informativa, nunca exentas dun consciente feitío literario. Lueiro deixa ben ás claras que todo o proceso de reforma política chamado transición, entre o que está ao tempo a consecución dun status autonómico para Galicia e o seu ulterior desenvolvemento, é un proceso na súa orixe viciado pola ominipresenza de actitudes e elementos de variada índole que proceden do franquismo; elementos, xa que logo, distorsionadores nunha dinámica democrática e que o único que pretenden é perpetuarse no exercicio do poder.


      Daquela, imponse trazar unha liña unívoca, unidireccional, entre as prosas ou crónicas que viron a luz en El País ata as contidas en Crónicas de una transición intransigente e que, sen dúbida, se estenden até as compiladas neste libro pois o humus que as sustentan é idéntico: escrita entendida como intervención pública, como medio de evidenciar aquilo que resulta máis palmario nunha dirección que asume os presupostos ideolóxicos da esquerda e do marxismo, como precisa e necesaria esixencia persoal para reivindicar a propia esencia da liberdade creativa e de opinión que, no seu caso, supón un indiscutible retorno ás raigames da concepción do que é o xornalismo para el, isto é, un exercicio dominado pola filosofía da subversión, pola oposición aos desmáns do poder, polo desexo de converterse nun medio de coñecemento e de difusión dos valores da xustiza e da solidariedade.


      Decidín presentar, así pois, estes textos nunha edición que segue un criterio de orde cronolóxica dispoñéndoos desde os máis recuados no tempo até os máis recentes. Esta compilación, que tamén ben podería titularse Crónicas do postfranquismo, Crónicas da reforma pactada ou outro semellante, suscita de seu diversas posibilidades organizativas: unha delas ben podería ser a de dispor as prosas a través de varios bloques temáticos como poderían ser aqueles que se achegan, en diversas dimensións e sempre cun espírito crítico, a cuestións de política internacional, estatal, galega e mesmo local; aqueloutros –moi abondosos– que deitan valiosas informacións verbo do que poderiamos chamar memorialismo, con especial atención –non podía ser doutra maneira– ás vivencias e consecuencias da guerra civil e, por fin, os que permiten tanto achegarnos á recuperación ou ao adianto de pezas literarias do autor –sobre todo composicións poéticas– como os que adxectivariamos de circunstancias circulando desde os que reparan nunha exposición pictórica ou doutros eventos nos que Lueiro participa ou colabora.


      Así pois, por só citar algúns, sobresae a atención que dispensa á política e á situación derivada das ditaduras en Arxentina, Chile ou Uruguay; noutras ocasións opta por recrear o recurso epistolar –moi recorrente nestas crónicas– e trasloce feitos dramáticos como foi, por exemplo, ese xusto momento no que coñece a morte de Alexandre Bóveda nun contexto extremo como o que viviu Lueiro, fuxido e agochado, nos primeiros días da guerra civil no Grove, vila á que dedica un emocionante artigo no que revisa a realidade da represión na vila meca. Por veces mesmo dialoga coa súa propia obra ou xoga cun personaxe saído da novela que estaba a escribir (A illa dos corvos negros); lembra a figura de Castelao en abondosas ocasións, como tamén o fai de Vicente Aleixandre, Víctor Jara, Alberti ou Seoane e, noutras, denuncia manifestacións manipuladas, falsas ou intereseiras verbo do noso pasado ou da guerra civil; solicita o voto para as forzas antifranquistas; afonda na manipulación da linguaxe e as súas consecuencias; exhibe sen ambaxes o seu espírito anti-norteamericano e anti-capitalista; defende a cultura popular; denuncia a traizón ás propias ideas e dedica numerosas páxinas á análise de actitudes, presenzas e espírito dos novos gobernos autonómicos.


      Ao meu xuízo, o máis interesante destas prosas é sempre ese arrecendo de inconformismo cos tempos que vive e que expón desde unha dialéctica extraordinaria, sen deixar de recorrer ás veces ao exabrupto para axitar conciencias. Lueiro sempre di todo explicitamente: mostra o seu desacordo coa dirección que colleron as cousas desde a reforma política, amosando unha seria e sustentada desconfianza respecto do rumbo que ían adquirindo tanto a situación política galega como a española.


      As presentes crónicas, vinculadas e compactadas pola utilización, en todas elas, do idioma galego, e dotadas dun inequívoco arrecendo belixerante, proceden maioritariamente d´A Nosa Terra2, onde mantivo ao longo dalgúns anos a sección “Como quen di”; ao tempo inclúense un par de textos publicados na revista nacionalista Espiral, xunto cun pequeno número de inéditos pertencentes á primeira etapa e outro texto que viu a luz no Correo de Galicia e no Diario de Pontevedra ao mesmo tempo.


      Finalmente só me queda apuntar a miña satisfacción por ver, ao cabo, estas prosas recollidas nun volume. Coido que con elas Lueiro contribúe, desde a súa presenza a través da palabra, a explicarnos como foron as cousas nun período clave da nosa historia contemporánea afondando na memoria, na súa prodixiosa memoria. Con elas sublíñase e, talvez se descubra a figura dun dos columnistas de opinión máis independentes e críticos da Galicia do momento; con elas, ademais, recuperamos en parte a voz máis limpa, máis sincera, máis directa, máis resistente de Lueiro Rey, porque é sempre necesario mirar cara atrás para acadarmos o futuro, e Lueiro permítenolo.


      Ramón Nicolás


      Vigo, abril de 2007


      


      


      


      


      
        
          1 Tanto o seu primeiro artigo coma o derradeiro contéñense nos apéndices da edición d´O sol na crista do galo antes amentada.

        


        
          2 De non indicarse o contrario, en nota a pé de páxina, os artigos viron a luz orixinalmente nas páxinas d´A Nosa Terra. Por outro lado a nosa intervención nos textos orixinal é mínima, pois apenas regularizamos cuestións vinculadas coa acentuación e uso de b/v conforme á normativa actual, alén de emendar erros evidentes na transcrición dos textos.

      Segunda carta escribo que non ten resposta3


      A primeira escribinlla a Castelao no ano setenta. Está recollida no libro Castelao na voz dos poetas, de Ediciós do Castro.


      Alexandre:


      Tal día coma hoxe, o sol, con tristura, a rolos perdidos polas rúas, deixaba de falar da vida e dos encontros, deixaba de falar da loita do homes na defensa da libertade e da xusticia.


      Alexandre:


      Tal día coma hoxe, a noite pecha eran as áas dun corvo famento, sobor as terras galegas que aínda ollaban, con ledicia e quentura, a espranza na lumeira das portas abertas o dezaseis de febreiro.


      Alexandre:


      Tal día coma hoxe igoal ca un golpe de arrepente nunha nuben branca, despois dun lóstrego xigante caíches ti, sen pecado nen culpa, limpo de alma limpa, coa túa bondade estarricada no chan i os teus anceios de ergue-la Terra nosa e a túa dos miserentos prantos da fame: Galicia.


      Alexandre:


      Tal día coma hoxe, 17 de agosto de 1936,


      (Dedentón eu sei que me roubaron


      coarenta anos do tempo do meu tempo.


      botouse a morte a andar polos camiños,


      co cheiro podre dun maldito inferno.)


      o lobo que ouveaba por tódolos camiños cravou os dentes na túa gorxa. Malditos sexan!


      Eu tamén, meu amigo, fuxía do mesmo lobo buscando os currunchos pra defende-la vida. Eu tamén, meu amigo, fuxía da morte, das tenebras, dos ferros ousidados das cadeas. Fuxía dos ventos podres que cheiraban a cadavres, fuxía das augas emporcadas de onde xurdía, en morea, as ratas coa súa peste ao lombo e no fuciño. Eu tamén, meu amigo, fuxía do crimen.


      Aló enriba, dende un outeiro do meu pobo, nenos cuasi, coma quen di coa xuventude estrenada, ollabámo-lo mar, o mar longo, o mar coma un camiño ceibe, o mar coma espranza lonxe, o mar coma unha nova libertade inalcanzable. Quen pudera camiñar sobre as escumas!


      Falábamos de ti: sabíamos que estabas en capela. I alguén, aquela mesma noite, mentres o faro da illa de Ons, como unha espada de fogo, rachaba o mar en dúas mitades, i as estrelas brincaban no ceo coma vidros sementados, alguén ao caladiño, cuase sen voz, dixo: Hoxe caíu Alexandre Bóveda.


      Meu amigo: non sei se naquel intre a rabea foi máis forte que o silenzo, se o corazón murchado deixou de purrar polo sangue, se as estrelas se cegaron, se o mar fuxía antre as areas, e se a espada de fogo da illa de Ons, rachaba, coma un tolo entolecido, tódalas cabezas brancas das escumas.


      Pero eu sei, meu amigo (xamais o esquencín!) que naquel intre ninguén dixo máis nada: a voz tamén fuxira de cheo. Mais ista vez pra cumprir cunha misión sublime: maldicir ao enemigo coa voz eterna do silenzo.


      Cómpre decir, porque foi certo, que ninguén botou unha bágoa. Chorar xa non se chora, cando o sangue callado se queda atuído antre as venas. A door esmagulla o peito e deixa os ollos secos. Ninguén botou unha bágoa. Ninguén xa tiña folgos pra botala.


      Despois..., os días foron caíndo coma pingueiras de salmoira enriba dos tellados. Chuvia e vento. Inverno, noite e día. E nesa soedade, mudos e cegos, ti foche a lembranza alumeada nos vieiros, ausencia das ausencias, exemplo vivo pra os galegos.


      Alexandre:


      Coarenta anos agardando pra poder falar de ti de cara ao pobo, pra que Galicia non esquenza o teu nome e sepa quen foches, que fixeches. Mais aínda non temos nada daquilo polo que ti morreches. Aínda nos falta todo aquilo polo que ti loitaches. Galicia, a nosa Terra e túa, está aínda nas mans dos enemigos, nas mans dos homes alleos, pois xa sabes que alleos son, anque nados eiquí, tódolos que aldraxan i aldraxaron durante coarenta anos, o mesmo barro de donde eles naceron.


      Teremos que loitar, meu amigo, todos xuntos, pra conquerir que a Terra se erga e se faga dona do que é seu, pra nun día vindeiro chegar a carón de ti, e decirche:


      Alexandre: Galicia xa é ceibe e camiña polos vieiros da libertade. Durme tranquilo a eternidade do teu soño.


      Hastra sempre, compañeiro.


      


      Carta che escribo4


      Meu querido cibdadán:


      Eu tamén quero –e coido que debo– escribirche a miña carta. Non podo facelo como algúns, dirixíndome a ti en privado. Fai falla moitos cartos pra iso. Mais coido que o facelo dende este diario cumpro contigo. Escríboche na nosa lingua nai, e non coma ises que din que van defende-la lingua e outras cousas máis da nosa terra, e escríbenche en castelán.


      Hoxe, ao deposita-lo teu voto nas urnas, de ti depende o vieiro que collerá España hacia a libertade, e polo mesmo, o vieiro da nosa nacionalidade chamada Galicia, pra que poda facerse unha terra ceibe.


      O voto dun home é unha area que axuda a face-la vida nova que estivemos agardando durante corenta anos. Polo tanto non podemos malograr ista oportunidade, e fai falla entón que cada voto vaia ao seu lugar perciso, que non se perda nas mans dos morcegos que aínda voan á nosa beira.


      A quen, pois, entrega-lo noso voto...? Eu xa che dixen un día a quen, e agora quero repetilo: A calisquera das forzas antifranquistas. Se neste intre queremos rematar con calquer residuo da ditadura asoballante, soio nos queda isa alternativa. Temos que dispoñer da nosa vontade pra bota-los fóra de onde xamais deberan estar. Eles non queren deixar a fartura. Non tes máis que ollar que nos dous grupos máis fortes que se encarraxan pra consegui-lo poder están os mesmos de sempre. Un dos grupos leva nas súas candidaturas setenta e nove dos chamados procuradores nomeados por Franco e, entre eles, nove que foron ministros. Que pode dar de si esta xente...? A quen poden enganar...? O outro grupo leva nas súas candidaturas a cincuenta e un dos procuradores de Franco e, entre eles, tres que foron ministros. Como se estreven a falar de democracia e libertade...? Non será moito cambio, da noite prá mañá...? É que se pode gobernar, simplemente, por un retrato, coma dixo dalgún deles que os coñece coma se os parira...?


      Meu querido cibdadán: Se non queres que o franquismo continúe nos postos de mando, entón non debes votar por ningún dos dous grupos. Xa sei que te están a ameazar por tódolos currunchos. Hai quen di que che van deixar sen as pensións da Seguridade Social; que as túas propiedades pódenchas levar os comunistas; que ningún cristián pode votar a un partido marxista (como din as Follas Parroquiales, coma, por exemplo, a do Grove do día doce de xuño) cando aínda na Prensa do día nove deste mes, a Xerarquía eclesiástica, con motivo dunhas octavillas ciscadas en Madrid con isa mesma cantinela, dixo que “esta propaganda pretende airear un falso catolicismo ante las elecciones, y es lamentable que se utilice a los romanos pontífices para que los católicos nieguen sus votos a determinadas ideologías, máxime cuando Pablo VI no ha dado indicación ninguna sobre el caso español”. Hai quen di que a orde e a paz (coido que debe ser a orde e a paz das cadeas) soio é posíbel si eles mandan; que a corrupción (que xa é dicir!) acabarase se eles gañan; que a libertade e a democracia será como unha balsa de aceite pra o pobo baixo a súa dirección (coma xa o vimos durante ises corenta anos que nos alombaron as costas!); que non haberá parados (coma ise millón de homes que xa andan polas rúas buscando pan); que ninguén máis emigrará (coma eses centos de milleiros espallados polo mundo, que os mandaron a mata-la fame en terras alleas para que mandaran divisas); que a economía do país virá pra riba (coma iste terrible situación de bancarrota, froito dos seus dominios e privilexios). I outras moitas cousas máis, que hastra dá vergoña oílas. Vergoña allea, polo cinismo que teñen, pois iles non se recatan e din o que sexa con tal de amarrar a bicoca... Mais, como é posíbel? E logo, que carallo estiveron facendo hastra agora...?

